
Ծ Ա Ն ՈՒ Ց ՈՒ Մ
(Պայմանագիրը միակողմանի լուծելու մասին)


Երևանի քաղաքապետարանի (այսուհետ՝ Պատվիրատու) և «ԿԻՐ-ՔԱՐ» ՍՊԸ (այսուհետ՝ Կապալառու) միջև 2023 թվականի ապրիլի 17-ին կնքված N «ԵՔ-ԲՄԱՇՁԲ-23/50» ծածկագրով կապալային աշխատանքների կատարման պայմանագրի (այսուհետ՝ Պայմանագիր) 1.1 կետի համաձայն՝ Կապալառուն պարտավորվում է Պայմանագրով սահմանված կարգով, նախատեսված ծավալներով, ձևով և ժամկետներում կատարել Պայմանագրի N 1 հավելվածի ծավալաթերթ-նախահաշվով նախատեսված՝ «Երևանի Պատանի հանդիսատեսի թատրոն» ՀՈԱԿ-ի և Մանկապատանեկան ստեղծագործական քաղաքային կենտրոնի տարածքների հիմնանորոգման աշխատանքները (այսուհետ՝ աշխատանք), իսկ Պատվիրատուն պարտավորվում է ընդունել կատարված աշխատանքը և վարձատրել դրա համար:
Համաձայն Պայմանագրի 1.3 կետի՝ Պայմանագրով նախատեսված աշխատանքները սկսվում են Պայմանագիրն ուժի մեջ մտնելուց հետո և կատարման ժամկետը սահմանվում է Պայմանագրի անբաժանելի մաս կազմող N 2 հավելվածով:
16.10.2023թ. կնքված N 1 համաձայնագրով սահմանվել է 2023 թվականի կատարվելիք աշխատանքների օրացուցային գրաֆիկը՝ համաձայն թիվ 3 հավելվածի, համաձայն որի աշխատանքների ավարտը սահմանվել է ոչ ուշ, քան 2023 թվականի դեկտեմբերի 25-ը:               
03.04.2024թ. կնքված N 2 համաձայնագրով սահմանվել է 2024 թվականի կատարվելիք աշխատանքների օրացուցային գրաֆիկ, համաձայն N 2 հավելվածի, որով աշխատանքների կատարման ավարտը սահմանվել է 150-րդ օրացուցային օրը՝ սկսած տեխնիկական հսկողության ծառայությունների մատուցման պայմանագիրը /համաձայնագիրը/ ուժի մեջ մտնելու օրվանից, այսինքն՝ 2024 թվականի կատարման ենթակա աշխատանքների ժամկետի ավարտը` 07.09.2024թ. /11.04.2025թ. սկսած 150-րդ օրացուցային օրը:/
Երևանի քաղաքապետարանի աշխատակազմի շինարարության և բարեկարգման վարչության կողմից Պայմանագրով Պատվիրատուին վերապահված իրավունքների և պարտականություների իրացման արդյունքում պարզվել է, որ Կապալառուի կողմից աշխատանքները կատարվում են այնքան դանդաղ, որ դրանց ժամանակին ավարտը դառնում է ակնհայտ անհնար:  
        Հաշվի առնելով այդ հանգամանքը՝ վարչությունը 25.06.2024թ., 30.08.2024թ., 13.09.2024թ., 04.10.2024թ., 10.10.2024թ., 25.12.2024թ. 28.03.2025թ. Կապալառուին է հասցեագրել համապատասխանաբար՝ NN 16/105916-24, 16/143956-24, 16/151600-24, 16/162280-24, 16/159182-24, 16/210082-24, 16/37954-25 գրությունները՝ պայմանագրով ստանձնած պարտավորությունները սահմանված ժամկետներում կատարելու վերաբերյալ, սակայն Կապալառուի կողմից միջոցներ չեն ձեռնարկվել և մինչ այսօր ամբողջությամբ չեն կատարվել 2023-2024 թվականների կատարման ենթակա աշխատանքները, ուստի ընդհանուր աշխատանքների ավարտը դառնում է ակնհայտ անհնար: 
        17.07.2025թ. վարչության շինարարական օբյեկտների ծրագրի պատասխանատու ինժեների կողմից ներկայացվել է զեկուցագիր առ այն, որ շինհրապարակում շինարարական աշխատանքներ չեն իրականացվում և աշխատանքների ավարտը դառնում է ակնհայտ անհնար: 
        ՀՀ քաղաքացիական օրենսգրքի 345-րդ հոդվածի 1-ին մասի համաձայն՝ պարտավորության ուժով մի անձը (պարտապանը) պարտավոր է մեկ այլ անձի (պարտատիրոջ) օգտին կատարել որոշակի գործողություն. այն է` վճարել դրամ, հանձնել գույք, կատարել աշխատանք, մատուցել ծառայություն և այլն, կամ ձեռնպահ մնալ որոշակի գործողություն կատարելուց, իսկ պարտատերն իրավունք ունի պարտապանից պահանջել կատարելու իր պարտականությունը։
Նույն հոդվածի 2-րդ մասի համաձայն՝ պարտավորությունները ծագում են պայմանագրից, վնաս պատճառելու հետևանքով և օրենսգրքում նշված այլ հիմքերից:
ՀՀ քաղաքացիական օրենսգրքի 408-րդ հոդվածի համաձայն՝ պարտավորության խախտում է համարվում այն չկատարելը կամ անպատշաճ (կետանցով, ապրանքների, աշխատանքների և ծառայությունների թերություններով կամ պարտավորության բովանդակությամբ որոշվող այլ պայմանների խախտմամբ) կատարելը։
Համաձայն Պայմանագրի 3.1.4 կետի ա) պարբերության՝ Պատվիրատուն իրավունք ունի միակողմանի լուծել պայմանագիրը և պահանջել հատուցել իրեն պատճառված վնասները, եթե Կապալառուն ժամանակին չի սկսում աշխատանքի կատարումը կամ աշխատանքը կատարում է այնքան դանդաղ, որ դրա ժամանակին ավարտը դառնում է ակնհայտ անհնար:
ՀՀ քաղաքացիական օրենսգրքի 466-րդ հոդվածի 3-րդ մասի համաձայն՝ Պայմանագիրը լրիվ կամ մասնակի կատարելուց միակողմանի հրաժարվելու դեպքում, երբ Պայմանագրից հրաժարվելը թույլատրվում է օրենքով կամ կողմերի համաձայնությամբ, Պայմանագիրը համապատասխանաբար համարվում է լուծված կամ փոփոխված: 
Հաշվի առնելով, որ «ԿԻՐ-ՔԱՐ» ՍՊԸ խախտել է Պայմանագրով սահմանված պարտավորությունները, ղեկավարվելով վերը նշված իրավական հիմքերով, ինչպես նաև հիմք ընդունելով Երևանի քաղաքապետարանի աշխատակազմի շինարարության և բարեկարգման վարչության գրությունները և վարչության շինարարական օբյեկտների ծրագրի պատասխանատու ինժեների 17.07.2025թ. N Ն/40311-25 զեկուցագիրը, Պատվիրատուն միակողմանի ամբողջությամբ լուծում է Պայմանագիրը՝ 389 101 567 /երեք հարյուր ութսունինը միլիոն հարյուր մեկ հազար հինգ հարյուր վաթսունյոթ/ ՀՀ դրամի չափով:
Պատշաճ ծանուցումն ապահովելու նպատակով կկիրառվեն ՀՀ կառավարության 2017 թվականի մայիսի 4-ի «Գնումների գործընթացի կազմակերպման կարգը հաստատելու և ՀՀ կառավարության 2011 թվականի փետրվարի 10-ի N 168-Ն որոշումն ուժը կորցրած ճանաչելու մասին» N 526-Ն որոշմամբ հաստատված կարգի 33-րդ կետի 17-րդ ենթակետով սահմանված դրույթները:
 «Գնումների մասին» ՀՀ օրենքի 6-րդ հոդվածի 1-ին մասի 6-րդ կետով նախատեսված հիմքերն ի հայտ գալու դեպքում, Պատվիրատուի ղեկավարի պատճառաբանված որոշման հիման վրա լիազորված մարմինը մասնակցին ներառում է գնումների գործընթացին մասնակցելու իրավունք չունեցող մասնակիցների ցուցակում: Ընդ որում, սույն կետում նշված որոշումը Պատվիրատուի ղեկավարը կայացնում է գնման ընթացակարգը չկայացած հայտարարվելու կամ կնքված պայմանագրի վերաբերյալ հայտարարությունը հրապարակելու կամ պայմանագիրը միակողմանի լուծելու մասին հայտարարությունը (ծանուցումը) հրապարակելու օրվան հաջորդող տասներորդ օրը: Որոշումը կայացվելուն հաջորդող օրը այն գրավոր տրամադրվում է լիազորված մարմնին և մասնակցին: Լիազորված մարմինը մասնակցին ներառում է գնումների գործընթացին մասնակցելու իրավունք չունեցող մասնակիցների ցուցակում որոշումն ստանալուն հաջորդող քառասուներորդ օրվա դրությամբ մասնակցի կողմից որոշման բողոքարկման վերաբերյալ հարուցված և չավարտված դատական գործի առկայության դեպքում՝ տվյալ դատական գործի եզրափակիչ դատական ակտն ուժի մեջ մտնելու օրվան հաջորդող հինգերորդ օրը, եթե դատական քննության արդյունքով որոշման կատարման հնարավորություն չի վերացել:
Ելնելով վերոգրյալից՝ տեղեկացնում ենք, որ եթե՝
- սույն կետով նախատեսված՝ լիազորված մարմնին որոշումը ներկայացվելու վերջնաժամկետը լրանալու օրվա դրությամբ պայմանագիրը կնքած անձը վճարել է պայմանագրի կատարման և որակավորման ապահովման համար սահմանված գումարները՝ Պատվիրատուի 900012001237 հաշվեհամարին, ապա Պատվիրատուն տվյալ մասնակցին ցուցակում ներառելու պատճառաբանված որոշումը չի ներկայացնում լիազորված մարմնին.
- պայմանագիրը կնքած անձի կողմից հայտի, պայմանագրի և որակավորման ապահովման գումարի վճարումն իրականացվել է լիազորված մարմնին որոշումը ներկայացվելու վերջնաժամկետը լրանալուց հետո, բայց ոչ ուշ, քան պայմանագիր կնքած անձին ցուցակում ներառելու վերջնաժամկետը լրանալու օրը, ապա Պատվիրատուն դրա մասին գրավոր տեղեկացնում է լիազորված մարմնին, որի հիման վրա մասնակիցը չի ներառվում ցուցակում:
      

        ՀԱՐԳԱՆՔՈՎ`                                                                      
	
ՇԻՆԱՐԱՐՈՒԹՅԱՆ ԵՎ   
ԲԱՐԵԿԱՐԳՄԱՆ ՎԱՐՉՈՒԹՅԱՆ 
ՊԵՏԻ ԺԱՄԱՆԱԿԱՎՈՐ ՊԱՇՏՈՆԱԿԱՏԱՐ                             ԱՆԴՐԱՆԻԿ ԹԵՎՈՍՅԱՆ
                     
Կատ.՝ Ա. Խաչատրյան
Շինարարության և բարեկարգման վարչություն
Հեռ. 011-514-275

